
Euskal AEko BPGk % 5,6 egin du aurrera 2021ean, eta 
49.120 enplegu garbi berreskuratu dira 

 

Urteko laugarren hiruhilekoa urte arteko % 4,7ko hazkuntzarekin itxi da; alegia, 
% 1,3ko igoera egon da aurreko hiruhilekoaren aldean  
 
2021. urtean, barne-produktu gordinaren (BPG) hazkuntza % 5,6koa izan dela kalkulatzen da, eta 
49.120 enplegu garbi sortu dira, denbora osoaren baliokide diren lanpostuetan neurtuta, 2020an 
baino % 5,5 gehiago, Eustatek eginiko estimazioen arabera. BPGren suspertzea Araban % 6,1ekoa 
izan da, Gipuzkoan % 5,7koa eta, azkenik, Bizkaian, % 5,3koa. Alegia, 2021ean, Euskal AEko 
hazkuntza Espainiakoa baino sei hamarren handiagoa eta Europar Batasunekoa baino lau 
hamarren handiagoa izan da. 
 
2021eko laugarren hiruhilekoan, Euskal AEko BPGk % 4,7ko hazkuntza izan du, aurreko urteko 
hiruhileko beraren aldean; 2021eko hirugarren hiruhilekoarekin alderatuta, hiruhilekoen arteko 
aldakuntza-tasa estimatua % 1,3koa izan da.  
 
2021eko laugarren hiruhilekoko urte arteko hazkuntzaren estimazioa pasa den 2021eko urtarrilaren 
17ko hiruhilekoen kontuen aurrerapenean emandakoa baino bi hamarren handiagoa da. Ondoriozko 
hiruhilekoen arteko hazkuntza-tasak, egin diren estimazioak kontuan hartuta, batetik, hamarren 
batean gainditzen du Aurrerapenean eskuragarri dagoen informazio koiunturalarekin eskuratutakoa. 

Eskaintzaren ikuspuntutik, sektore guztiek erregistratu dituzte urte arteko hazkuntza positiboak, 
bai urteko laugarren hiruhilekoan bai 2021ean, oro har. 
 
Lehen mailako sektoreak balio erantsiaren % 2,6ko hazkuntza izan du, termino errealetan, aurreko 
urteko hiruhileko berarekin alderatuta, baina, hirugarren hiruhilekoarekin alderatuta, % 16,9 atzera 
egin du. Urtean, hazkuntza-tasa % 1,8koa izan dela kalkulatu da. 
 
Industriak % 4,3ko urte arteko aldakuntza-tasa izan du, aurreko urteko hiruhileko beraren aldean; 
alegia, gora egin du % 2,1, 2021eko hirugarren hiruhilekoarekin alderatuta.  
 
Manufaktura-industriak industria-multzoak baino indar gutxiagorekin egin du gora, honako tasa 
estimatu honekin: urte arteko % 3,8 eta hiruhilekoen arteko % 0,9. 2021ean, Industriaren balio 
erantsia 2020an baino % 8,5 handiagoa izan da, eta Manufaktura-industriarena, % 9,2 handiagoa. 
 

 
 
Eraikuntzaren sektorean portaera moderatuagoa izan da; 2021eko azken hiruhilekoan balio 
erantsiaren igoera % 0,5ekoa izan da, 2020ko azken hiruhilekoarekin alderatuta, eta % 0,9koa, 
2021eko hirugarren hiruhilekoarekin alderatuta. 2021ean, Eraikuntzaren sektoreak % 2,4 egin du 
gora. 
 
Zerbitzuen sektorearen jarduera globalak, urteko azken hiruhilekoan, % 5,4 egin du aurrera, urte 
arteko terminoetan, eta % 1,4, hiruhilekoen arteko terminoetan.  
 
Zerbitzuen portaera ez da homogeneoa izan adarren arabera. Merkataritza, ostalaritza eta 
garraioaren adarrak % 12,2ko hazkuntza izan du, aurreko urteko hiruhileko beraren aldean, eta 
% 3,2koa, aurreko hiruhilekoaren aldean. Jardueraren igoera, 2021ean, % 8,9koa izan da. 
 
Administrazio publikoaren, hezkuntzaren, osasunaren eta gizarte-zerbitzuen adarrean, 
hazkuntzak iraunkorrak izan dira, baina apalagoak; laugarren hiruhilekoan hazkuntza-tasa urte 
artean % 2,6koa izan da, hiruhilekoen arteko % 0,1eko atzerapena izan dela kontuan hartuta. 
2021eko hazkuntza % 2,5ekoa izan da. 
 
Azkenik, Gainerako zerbitzuen adarreko jarduerek –besteak beste, higiezinen jarduerak, 
profesionalak, zientifikoak eta teknikoak, bai eta finantzarioak eta aseguruetakoak ere–, 2021eko 

itxieran, urte arteko % 3,1eko hazkuntza izan dute laugarren hiruhilekoan, eta hiruhilekoen arteko 
% 1,1eko hazkuntza. Urte osoan % 4,1eko igoera kalkulatu da. 
 
2021eko laugarren hiruhilekoko sektoreko agregatuen portaerak Balio erantsiaren bilakaera 
positiboa ekarri du, bai urte arteko terminoetan (% 4,8ko hazkuntza) bai hiruhilekoen arteko 
terminoetan (% 1,4ko hazkuntza). 
 

 
 
Eskariaren aldetik, Barne-eskariaren portaera ez da BPGrena bezain positiboa izan, ez urteko 
azken hiruhilekoan –% 3,1eko hazkuntza– ez 2021ean, oro har –% 5,1eko hazkuntza–.  
 
Etxeen azken kontsumoko gastua eta EZIAGE (kontsumo pribatuak) urteko laugarren 
hiruhilekoan aurreko urteko hiruhileko berean baino % 3,0 handiagoa izan da, kontuan hartuta 
aurreko hiruhilekoarekin alderatuta % 0,4ko hazkuntza izan duela. Urtean, Kontsumo pribatua 
2020an baino % 5,3 handiagoa izan da. 
 
Kontsumo publikoak (administrazio publikoen azken kontsumoko gastua), % 1,7ko hazkuntza 
izan du urte arteko terminoetan; alegia, % 2,1eko igoera, aurreko hiruhilekoaren aldean. 2020arekin 
alderatuta, aurten, Kontsumo publikoak % 3,0 egin du gora. 
 
Administrazio publikoen azken kontsumoko gastuaren baterako bilakaeraren ondorioz, Etxeen 
azken kontsumoko gastuarekin batera, Azken kontsumoko gastuak % 2,7ko igoera izan du. 
Aurreko hiruhilekoarekin alderatuta, % 0,8ko hazkuntza egon da.  
 
Laugarren hiruhileko honetan, Kapital-eraketa gordinak (inbertsioak) % 4,3ko urte arteko 
aldakuntza-tasa izan du. Hiruhilekoen arteko terminoetan, Inbertsioak % 5,4 egin du gora, eta, 
2021ean, % 6,3.  
 
Ekipo-ondasunen inbertsioa, azken hiruhilekoan, positiboa izan da, eta urte arteko % 7,5eko 
hazkuntza-tasa izan du eta hiruhilekoen arteko % 10,1ekoa. Urte osoa kontuan hartuta, igoera 
% 12,8koa izan da. 

Gainerako kapital-eraketa gordinean, zeina eraikuntzaren bilakaerari lotuago baitago, urte arteko 
hazkuntza % 2,2koa izan da; hiruhikekoen arteko hazkuntza % 2,5 izan da. Inbertsio mota hori, 
2021ean, 2020an baino % 2,6 handiagoa izan da.  
 

 
 
Barne-eskariaren bilakaerak BPGrenak baino hazkuntza txikiagoa izan du, eta zehazten du kanpo-
sektorearen ekarpena positiboa izan dela, bai urteko azken hiruhilekoan bai 2021. urte osoan. Hala, 
Esportazioek gora egin dute % 11,1 urteko laugarren hiruhilekoan, 2020ko azken hiruhilekoarekin 
alderatuta, eta Inportazioek, % 8,1. 2021ean, igoera % 11,8koa izan da Esportazioen kasuan, eta 
% 10,8koa, Inportazioenean.  
 
Enpleguari dagokionez (denbora osoaren baliokide diren lanpostuen arabera neurtuta), urte 
arteko terminoetan, % 4,6ko aldakuntza zenbatetsi da. Urte arteko tasa horrek % 0,4ko hazkuntza 
ekarri du, 2020ko hirugarren hiruhilekoarekin alderatuta. Zifra horiek erakusten dute 2021ean 
lanpostuen kopuruak % 5,5 egin duela gora; alegia, 49.120 lanpostu garbi gehiago. 
 
Enplegu mailaren urte arteko bilakaera positiboa izan da jarduera-adar guztietan. Aurreko urteko 
hiruhileko berarekin alderatuta, igoera % 1,3koa izan da, lehen mailako sektorean, % 2,3koa 
Industrian, % 3,1ekoa Eraikuntzan eta % 5,5ekoa Zerbitzuetan. 2021ean, denbora osoaren 
baliokide diren 128 lanpostu sortu dira, Industrian 7.153, Eraikuntzan 3.060 eta Zerbitzuetan 38.780. 

Lurralde Historikoetako BPGren bilakaerari dagokionez, Arabak urte arteko % 4,4ko tasa izan du 
laugarren hiruhilekoan, Bizkaiak, % 4,8koa eta Gipuzkoak, % 4,7koa. Urteko hirugarren hiruhilekoari 
dagokionez, hazkuntzak % 2,1ekoa, % 0,9koa eta % 1,5ekoa izan dira, hurrenez hurren. 
 
Informazio gehiagorako: 
Eustat - Euskal Estatistika Erakundea / Instituto Vasco de Estadística  
Donostia-San Sebastian kalea, 1  01010 Vitoria-Gasteiz 
Prentsa-zerbitzua: servicioprensa@eustat.eus Tel.: 945 01 75 62  


